
Devanayakapanchashatstavah

દેવનાયકપઞ્ચાશત્સ્તવઃ

શ્રીવેદાન્તદેશિકકૃતઃ ।
(તિરુવહીન્દ્રપુરે)

પ્રણતસુરકિરીટપ્રાન્તમન્દારમાલા
વિગલિતમકરન્દસ્નિગ્ધપાદારવિન્દઃ ।
પશુપતિવિધિપૂજ્યઃ પદ્મપત્રાયતાક્ષઃ
ફણિપતિપુરનાથઃ પાતુ માં દેવનાથઃ॥ ૧॥
દેવાધિનાથ કમલાપૃતનેશપૂર્વાં
દીપ્તાન્તરાં વકુલભૂષણનાથમુખ્યૈઃ ।
રામાનુજપ્રભૃતિભિઃ પરિભૂષિતાગ્રાં
ગોપ્ત્રીં  જગન્તિ ગુરુપઙ્ક્તિમહં  પ્રપદ્યે॥ ૨॥
દિવ્યે દયાજલનિધૌ દિવિષન્નિયન્તુઃ
તીર્થં નિદર્શિતવતસ્ત્રિજગન્નિષેવ્યમ્   ।
પ્રાચઃ કવીન્ નિગમસમ્મિતસૂનૃતોક્તીન્
પ્રાચેતસપ્રભૃતિકાન્ પ્રણમામ્યભીક્ષ્ણમ્॥ ૩॥
માતસ્ત્વમમ્બુરુહવાસિનિ કિઞ્ચિદેતત્
વિજ્ઞાપ્યતે મયિ કુરુષ્વ તથા પ્રસાદમ્ ।
આકર્ણયિષ્યતિ યથા વિબુધેશ્વરસ્તે
પ્રેયાનસૌ પૃથુકજલ્પિતવન્મદુક્તિમ્॥ ૪॥
નિર્વિશ્યમાનવિભવં   નિગમોત્તમાઙ્ગૈઃ
સ્તોતું ક્ષમં મમ ચ દેવપતે ભવન્તમ્ ।
ગાવઃ પિબન્તુ ગણશઃ કલશામ્બુરાશિં
કિં  તેન તર્ણકગણાસ્તૃણમાદદાનાઃ॥ ૫॥
અજ્ઞાતસીમકમનન્તગરુત્મદાદ્યૈઃ

તં ત્વાં સમાધિનિયતૈરપિ સામિ દૃષ્ટમ્ ।
તુષ્ટૂષતો મમ મનોરથસિદ્ધિદાયી
દાસેષુ સત્ય ઇતિ ધારય નામધેયમ્॥ ૬॥
વિશ્રાણયન્મમ વિશેષવિદામનિન્દ્યાં
અન્તર્વતીં  ગિરમહીન્દ્રપુરાધિરાજ ।
સ્તવ્યસ્તવપ્રિય ઇતીવ તપોધનોક્તં
સ્તોતેતિ ચ ત્વદભિધાનમવન્ધ્યય ત્વમ્॥ ૭॥
સંરક્ષણીયમમરાધિપતે ત્વયૈવ
દૂરં પ્રયાતમપિ દુસ્ત્યજગાઢબન્ધમ્ ।
આકૃષ્ટવાનસિ ભવાનનુકમ્પમાનઃ
સૂત્રાનુબદ્ધશકુનિક્રમતઃ સ્વયં મામ્॥ ૮॥
વ્યામોહિતા વિવિધભોગમરીચિકાભિઃ
વિશ્રાન્તમદ્ય લભતે વિબુધૈકનાથ ।
ગમ્ભીરપૂર્ણમધુરં મમ ધીર્ભવન્તં
ગ્રીષ્મે તટાકમિવ શીતમનુપ્રવિષ્ટા॥ ૯॥
દિવ્યે પદે જલનિધૌ નિગમોત્તમાઙ્ગે
સ્વાન્તે સતાં સવિતૃમણ્ડલમધ્યભાગે ।
બ્રહ્માચલે ચ બહુમાનપદે મુનીનાં
વ્યક્તિં  તવ ત્રિદશનાથ વદન્તિ નિત્યામ્॥ ૧૦॥
તીર્થૈર્વૃતં વૃજિનદુર્ગતિનાશનાર્હૈઃ
શેષક્ષમાવિહગરાજવિરિઞ્ચજુષ્ટૈઃ  ।
નાથ ત્વયા નતજનસ્ય ભવૌષધેન
પ્રખ્યાતમૌષધગિરિં  પ્રણમન્તિ દેવાઃ॥ ૧૧॥
સ્વાધીનવિશ્વવિભવં ભગવન્ વિશેષાત્
ત્વાં દેવનાયકમુશન્તિ પરાવરજ્ઞાઃ ।
પ્રાયઃ પ્રદર્શયિતુમેતદિતિ પ્રતીમઃ
ત્વદ્ભક્તિભૂષિતધિયામિહ દેવભાવમ્॥ ૧૨॥
તત્ત્વાનિ યાનિ ચિદચિત્પ્રવિભાગવન્તિ
ત્રય્યન્તવૃદ્ધગણિતાનિ સિતાસિતાનિ ।
દીવ્યન્તિ તાન્યહિપુરન્દરધામનાથ

દિવ્યાસ્ત્રભૂષણતયા તવ વિગ્રહેઽસ્મિન્॥ ૧૩॥
ભૂષાયુધૈરધિગતં નિજકાન્તહેતોઃ
ભુક્તં પ્રિયાભિરનિમેષવિલોચનાભિઃ ।
પ્રત્યઙ્ગપૂર્ણસુષમાસુભગં  વપુસ્તે
દૃષ્ટ્વા દૃશૌ વિબુધનાથ ન તૃપ્યતો મે॥ ૧૪॥
વેદેષુ નિર્જરપતે નિખિલેષ્વધીતં
વ્યાસાદિભિર્બહુમતં તવ સૂક્તમગ્ર્યમ્ ।
અઙ્ગાન્યમૂનિ  ભવતઃ સુભગાન્યધીતે
વિશ્વં વિભો જનિતવન્તિ વિરિઞ્ચપૂર્વમ્॥ ૧૫॥
દેવેશ્વરત્વમિહ દર્શયિતું ક્ષમસ્તે
નાથ ત્વયાપિ શિરસા વિધૃતઃ કિરીટઃ ।
એકીકૃતદ્યુમણિબિમ્બસહસ્રદીપ્તિઃ
નિર્મૂલયન્ મનસિ મે નિબિડં તમિસ્રમ્॥ ૧૬॥
મુગ્ધસ્મિતામૃતશુભેન મુખેન્દુના તે
સઙ્ગમ્ય  સંસરણસઞ્જ્વરશાન્તયે નઃ ।
સમ્પદ્યતે વિબુધનાથ સમાધિયોગ્યા
શર્વર્યસૌ કુટિલકુન્તલકાન્તરૂપા ॥ ૧૭॥
બિમ્બાધરં વિકચપઙ્કજલોચનં તે
લમ્બાલકં લલિતકુણ્ડલદર્શનીયમ્ ।
કાન્તં મુખં કનકકૈતકકર્ણપૂરં
સ્વાન્તં વિભૂષયતિ દેવપતે મયીયમ્॥ ૧૮॥
લબ્ધા તિથૌ ક્વચિદિયં રજનીકરેણ
લક્ષ્મીઃ સ્થિરા સુરપતે ભવતો લલાટે ।
યત્સ્વેદબિન્દુકણિકોદ્ગતબુદ્બુદાન્તઃ
ત્ર્યક્ષઃ પુરા સ પુરુષોઽજનિ શૂલપાણિઃ॥ ૧૯॥
લાવણ્યવર્ષિણિ   લલાટતટે ઘનાભે
બિભ્રત્તટિદ્ગુણવિશેષમિવોર્ધ્વપુણ્ડ્રમ્ ।
વિશ્વસ્ય નિર્જરપતે તમસાઽઽવૃતસ્ય
મન્યે વિભાવયસિ માઙ્ગલિકપ્રદીપમ્ ॥ ૨૦॥

આહુઃ  શ્રુતિં  વિબુધનાયક તાવકીનાં
આશાગણપ્રસવહેતુમધીતવેદાઃ ।
આકર્ણિતે   તદિયમાર્તરવે પ્રજાનાં
આશાઃ પ્રસાધયિતુમાદિશતિ સ્વયં ત્વામ્॥ ૨૧॥
કન્દર્પલાઞ્છનતનુસ્ત્રિદશૈકનાથ
કાન્ત પ્રવાહરુચિરે તવ કર્ણપાશે ।
પુષ્યત્યસૌ પ્રતિમુખસ્થિતિદર્શનીયા
પૂષામયી મકરિકા વિવિધાન્ વિહારાન્॥ ૨૨॥
નેતું સરોજવસતિર્નિજમાધિરાજ્યં
નિત્યં નિશામયતિ દેવપતે ભ્રુવૌ તે ।
એવં ન ચેદખિલજન્તુ વિમોહનાર્હા
કિં  માતૃકા ભવતિ કામશરાસનસ્ય॥ ૨૩॥
આલક્ષ્ય સત્ત્વમતિવેલદયોત્તરઙ્ગં
અભ્યર્થિનામભિમતપ્રતિપાદનાર્હમ્   ।
સ્નિગ્ધાયતં પ્રથિમશાલિ સુપર્વનાથ
દુગ્ધામ્બુધેરનુકરોતિ વિલોચનં તે॥ ૨૪॥
વિશ્વાભિરક્ષણવિહારકૃતક્ષણૈસ્તે
વૈમાનિકાધિપવિડમ્બિતમુગ્ધપદ્મૈઃ ।
આમોદવાહિભિરનામયવાક્યગર્ભૈઃ
આર્દ્રીભવામ્યમૃતવર્ષનિભૈરપાઙ્ગૈઃ ॥ ૨૫॥
નિત્યોદિતૈર્નિગમનિઃશ્વસિતૈસ્તવૈષા 
નાસા નભશ્ચરપતે નયનાબ્ધિસેતુઃ ।
આમ્રેડિતપ્રિયતમા મુખપદ્મગન્ધૈઃ
આશ્વાસિની ભવતિ સમ્પ્રતિ મુહ્યતો મે॥ ૨૬॥
આરુણ્યપલ્લવિતયૌવનપારિજાતં
આભીરયોષિદનુભૂતમમર્ત્યનાથ ।
વંશેન શઙ્ખપતિના ચ નિષેવિતં તે
બિમ્બાધરં સ્પૃશતિ રાગવતી મતિર્મે॥ ૨૭॥
પદ્માલયા વલયદત્તસુજાતરેખે
ત્વત્કાન્તિમેચકિતશઙ્ખનિભે મતિર્મે ।

વિસ્મેરભાવરુચિરા વનમાલિકેવ
કણ્ઠે ગુણીભવતિ દેવપતે ત્વદીયે॥ ૨૮॥
આજાનુલમ્બિભિરલઙ્કૃતહેતિજાલૈઃ
જ્યાઘાતરાજિરુચિરૈર્જિતપારિજાતૈઃ   ।
ચિત્રાઙ્ગદૈસ્ત્રિદશપુઙ્ગવ   જાતસઙ્ગા
ત્વદ્બાહુભિર્મમ  દૃઢં પરિરરભ્યતે ધીઃ॥ ૨૯॥
નીલાચલોદિતનિશાકરભાસ્કરાભે
શાન્તાહિતે સુરપતે તવ શઙ્ખચક્રે ।
પાણેરમુષ્ય ભજતામભયપ્રદસ્ય
પ્રત્યાયનં જગતિ ભાવયતઃ સ્વભૂમ્ના॥ ૩૦॥
અક્ષોભણીયકરુણામ્બુધિવિદ્રુમાભં
ભક્તાનુરઞ્જનમમર્ત્યપતે ત્વદીયમ્ ।
નિત્યાપરાધચકિતે હૃદયે મદીયે
દત્તાભયં સ્ફુરતિ દક્ષિણપાણિપદ્મમ્॥ ૩૧॥
દુર્દાન્તદૈત્યવિશિખક્ષતપત્રભઙ્ગં
વીરસ્ય તે વિબુધનાયક બાહુમધ્યમ્ ।
શ્રીવત્સકૌસ્તુભરમાવનમાલિકાઙ્કં
ચિન્તાઽનુભૂય લભતે ચરિતાર્થતાં નઃ॥ ૩૨॥
વર્ણક્રમેણ વિબુધેશ વિચિત્રિતાઙ્ગી
સ્મેરપ્રસૂનસુભગા વનમાલિકેયમ્ ।
હૃદ્યા સુગન્ધિરજહત્કમલામણીન્દ્રા
નિત્યા તવ સ્ફુરતિ મૂર્તિરિવ   દ્વિતીયા॥ ૩૩॥
આર્દ્રં તમોમથનમાશ્રિતતારકં તે
શુદ્ધં મનઃ સુમનસામમૃતં દુહાનમ્ ।
તત્તાદૃશં વિબુધનાથ સમૃદ્ધકામં
સર્ગેષ્વિદં ભવતિ ચન્દ્રમસાં પ્રસૂતિઃ॥ ૩૪॥
વિશ્વં નિગીર્ય વિબુધેશ્વર જાતકાર્યં
મધ્યં વલિત્રયવિભાવ્યજગદ્વિભાગમ્ ।
આમોદિનાભિનલિનસ્થવિરિઞ્ચભૃઙ્ગં
આકલ્પયત્યુદરબન્ધ ઇવાશયો મે॥ ૩૫॥

નાકૌકસાં પ્રથમતામધિકુર્વતે તે
નાભીસરોજરજસાં પરિણામભેદાઃ ।
આરાધયદ્ભિરિહ તૈર્ભવતઃ સમીચી
વીરોચિતા વિબુધનાયક ઇત્યભિખ્યા॥ ૩૬॥
પીતામ્બરેણ પરિવારવતી સુજાતા
દાસ્યે નિવેશયતિ દેવપતે દૃશૌ મે ।
વિન્યસ્તસવ્યકરસઙ્ગમજાયમાન -
રોમાઞ્ચરમ્યકિરણા રશના ત્વદીયા॥ ૩૭॥
સ્ત્રીરત્નકારણમુપાત્તતૃતીયવર્ણં
દૈત્યેન્દ્રવીરશયનં દયિતોપધાનમ્ ।
દેવેશ યૌવનગજેન્દ્રકરાભિરામં
ઊરીકરોતિ ભવદૂરુયુગં મનો મે॥ ૩૮॥
લાવણ્યપૂરલલિતોર્ધ્વપરિભ્રમાભં
લક્ષ્મીવિહારમણિદર્પણબદ્ધસખ્યમ્ ।
ગોપાઙ્ગણેષુ  કૃતચઙ્ક્રમણં  તવૈતત્
જાનુદ્વયં સુરપતે ન જહાતિ ચિત્તમ્॥ ૩૯॥
દૂત્યે દુકૂલહરણે વ્રજસુન્દરીણાં
દૈત્યાનુધાવનવિધાવપિ લબ્ધસાહ્યમ્ ।
કન્દર્પકાહલનિષઙ્ગકલાચિકાભં
જઙ્ઘાયુગં  જયતિ દેવપતે ત્વદીયમ્॥ ૪૦॥
પાષાણનિર્મિતતપોધનધર્મદારં 
ભસ્મન્યુપાહિતનરેન્દ્રકુમારભાવમ્ ।
સંવાહિતં ત્રિદશનાથ રમામહીભ્યાં
સામાન્યદૈવતમુશન્તિ પદં ત્વદીયમ્॥ ૪૧॥
આવર્જિતાભિરનુષજ્ય   નિજાંશુજાલૈઃ
દેવેશ દિવ્યપદપદ્મદલાયિતાભિઃ ।
અન્યાભિલાષપરિલોલમિદં મદીયં
અઙ્ગીકૃતં  હૃદયમઙ્ગુલિભિઃ  સ્વયં તે॥ ૪૨॥
પઙ્કાન્યસૌ મમ નિહન્તિ મહસ્તરઙ્ગૈઃ

ગઙ્ગાધિકાં  વિદધતી ગરુડસ્રવન્તીમ્ ।
નાકૌકસાં મણિકિરીટગણૈરુપાસ્યા
માન્યં પદં ભવતુ મૌલિવિભૂષણં નઃ॥ ૪૪॥
ચિત્રં ત્વદીયપદપદ્મપરાગયોગાદ્-
યોગં વિનાપિ યુગપદ્વિલયં પ્રયાન્તિ ।
વિષ્વઞ્ચિ નિર્જરપતે શિરસિ પ્રજાનાં
વેધઃ સ્વહસ્તલિખિતાનિ દુરક્ષરાણિ॥ ૪૫॥
યે જન્મકોટિભિરુપાર્જિતશુદ્ધધર્માઃ 
તેષાં ભવચ્ચરણભક્તિરતીવ ભોગ્યા ।
ત્વજ્જીવિતૈસ્ત્રિદશનાયક દુર્લભૈસ્તૈઃ
આત્માનમપ્યકથયઃ સ્વયમાત્મવન્તમ્॥ ૪૬॥
નિષ્કઞ્ચનત્વ ધનિના વિબુધેશ યેન
ન્યસ્તઃ સ્વરક્ષણભરસ્તવ પાદપદ્મે ।
નાનાવિધપ્રથિતયોગવિશેષધન્યાઃ
નાર્હન્તિ તસ્ય શતકોટિતમાંશકક્ષ્યામ્॥ ૪૭॥
આત્માપહારરસિકેન મયૈવ દત્તં
અન્યૈરધાર્યમધુના વિબુધૈકનાથ ।
સ્વીકૃત્ય ધારયિતુમર્હસિ માં ત્વદીયં
ચોરોપનીતનિજનૂપુરવત્ સ્વપાદે॥ ૪૮॥
અજ્ઞાનવારિધિમપાયધુરન્ધરં માં
આજ્ઞાવિભઞ્જનમકિઞ્ચનસાર્વભૌમમ્ ।
વિન્દન્ ભવાન્ વિબુધનાથ સમસ્તવેદી
કિં  નામ પાત્રમપરં મનુતે કૃપાયાઃ॥ ૪૯॥
પ્રહ્લાદગોકુલગજેન્દ્રપરીક્ષિદાદ્યાઃ
ત્રાતાસ્ત્વયા નનુ વિપત્તિષુ તાદૃશીષુ ।
સર્વં તદેકમપરં મમ રક્ષણં તે
સન્તોલ્યતાં ત્રિદશનાયક કિં  ગરીયઃ॥ ૫૦॥
વાત્યાશતૈર્વિષયરાગતયા   વિવૃત્તૈઃ
વ્યાઘૂર્ણમાનમનસં વિબુધાધિરાજ ।
નિત્યોપતપ્ત ઇતિ માં નિજકર્મઘર્મૈઃ

નિર્વેશય સ્વપદપદ્મમધુપ્રવાહમ્॥ ૫૧॥
જય વિબુધપતે ત્વં દર્શિતાભીષ્ટદાનઃ 
સહ સરસિજવાસામેદિનીભ્યાં વશાભ્યામ્ ।
નલવનમિવ મૃદ્ગન્ પાપરાશિં  નતાનાં
ગરુડસરિદનૂપે ગન્ધહસ્તીવ દીવ્યન્॥ ૫૨॥
નિરવધિગુણજાતં નિત્યનિર્દોષમાદ્યં
નરકમથન દક્ષં નાકિનામેકનાથમ્ ।
વિનતવિષયસત્યં વેઙ્કટેશઃ કવિસ્ત્વાં
સ્તુતિપદમધિગચ્છન્ શોભતે સત્યવાદી॥ ૫૩॥
ઇતિ શ્રીવેદાન્તદેશિકકૃતઃ દેવનાયકપઞ્ચાશત્સ્તવઃ સમ્પૂર્ણઃ ।

